
Om denne boka

Ingvar Nistads tredje diktbok er eit sårt og treffande portrett av forholdet mellom ein son og ein far. Først er det sonen som har ordet. Han er på vitjing hos faren, ein verdsvand mann, ein som har venner, ein som har kunnskapar. Den geografiske ramma er Pfalz. Sidan er staden ein annan. No er det faren som snakkar. Han snakkar til sonen, han pratar med seg sjølv, og han talar til veggene. Til sist, er det berre nynninga.

PÅ MANNHEIM HAUPTBAHNHOF

Eg ser meg rundt, framover langs toget, bakover.

Eg veit ikkje kor eg skal gå;

eg ser at dei fleste går i éi retning, då lyt eg følgje dei.

Eg går og trillar kofferten eit stykke bortetter perrongen.

Eg ser. Eg går.

Stoggar. Leitar med auga. Eg leitar etter eit kjent ansikt.

Det er fleire som leitar.

Dei går og ser, så finn dei, så set dei bagasjen frå seg.

Så rettar dei fram handa. Dei slår armane rundt kvarandre.

Så ser dei på kvarandre ein gong til.

Kanskje har dei ikkje sett kvarandre på fleire år, fleire tiår.

Det er ikkje så tett med folk lenger,

eg går eit stykke til frametter langs toget før eg igjen stansar.

Så ser eg det vakre ansiktet og dei bølgjete krøllene i håret.

Ansiktet er vendt mot meg. Og no kjem han meg i møte.

Denne verdsvande høgreiste mannen eg ser etter. Far min.


UNDER SÄFSTAHOLMEN

Ja, du er kommen her til meg, seier far min.

Du kom, og her er du, du må bli her hos meg ei stund no.

Eg veit det, eg veit det så vel, du liknar meg;

du òg vil komme til å finne deg venner her i Pfalz.

Eg løftar glaset og spør om han hugsar

den gongen vi leste og raka under Säfstaholmen.

Han nikkar berre.

Det var i håslåtten. Du gjekk med bandasje kring hovudet.

Vi leste høy, og så raka vi opp og tok alt med oss.

Vi arbeidde der hunden låg nedgraven. Hunden du slo i hel.

Eg kan stå og halde i føtene på eit lam mens det sparkar

og held på og døyr. Det er min minste kunst.

Det er like lett som det er å sjå på at nokon slår i hel ein hund.

Det var eg som arbeidde under Säfstaholmen.

Du støtta deg på riva, du var ikkje god til anna.

Du hadde bandasje kring hovudet, som om du nett hadde vore med

ved fronten i ein meiningslaus krig.

Eg arbeidde, og du rosa meg sikkert, du skrytte vel av meg.

Vi var der hunden var nedgraven; og det lukta av håa.

Kveldane var mørkare; det var seint på dag ein gong i august,

likevel kan eg så tydeleg hugse at Säfstaholmen stod i full blomstring.

